
木兒與其太子天保奴知院揑怯來丞相失烈門等數十

騎遁去玉率精騎追之出千餘里不及而還獲其次子地

保奴等六十四人及故太子必里秃妃幷公主等五十九

人其詹事院同知脫因帖木兒將逃失馬竄伏深艸閒禽

之又追獲吳王朵兒只代王達理麻平章八蘭等二千九

百九十四人軍士男女七萬七千三十七口得寶璽圖書

牌面一百四十九宣勑照會三千三百九十道金印一銀

印三馬四萬七千匹駝四千八百四頭牛羊一十萬二千

四百五十二頭車三十餘輛聚虜兵甲焚之遣人入奏遂

班師

　〈按初元順帝遁于沙漠旣殂國人謚曰惠宗太子愛猷識理達願立十一年殂謚曰昭宗次子益王院古思帖〉

　〈木兒立九年𥳑藍玉北征益王走至也速迭兒之地爲下所弑其部屬皆奔散其後裔自是日微今所稱小王〉

　〈子卽元裔也正統之中也先近日吉囊俺答不孩之屬皆小王子之強臣也〉

五月乙酉五色雲見○都督張銓從征平東川蠻有功封

永寧侯

七月贈故金山侯濮英爲樂浪公尋封其子璵爲西凉侯

○宋國公馮勝往東昌等處調達軍隨雲南達兵至常德

四川等處皆叛命鳳翔侯張龍統兵追至重慶悉誅之○

藍玉遣人送虜主次子地保奴及后妃公主等至京地保

奴及后妃獻金印金牌賜鈔二百錠命有司給第宅廪餼

--

俾就居京師旣而有言玉私元主妃事　上怒曰玉無禮

如此豈大將軍所爲哉元主妃聞之惶懼自盡地保奴由

是有怨言　上聞之曰朕初以元世祖主中國時有恩惠

及民不可無嗣嘗與儒臣議欲封地保奴以盡待亡國之

禮彼乃如此豈可以久居內地於是遣使護送居琉球仍

厚遺資遣之○海西侯納哈出卒命其子蔡罕襲爵改封

潘陽侯○遷山西澤潞二州民之無田者往彰德眞定臨

淸歸德太康開墾荒蕪免其賦役三年仍户給鈔二十錠

以備農具

八月丁卯征虜大將軍永昌侯藍玉等還朝　上謂玉曰

爾率將士北征功最大然虜主妃來降不能遇之以禮乃

縱欲汙亂又嘗恃勞遣人入朝覘伺動靜此豈人臣之道

哉今憫爾功勞屈法宥爾爾其率德改行以愼厥終玉頓

首謝于是論功行賞賜玉白金二千兩鈔一千錠文綺五

十匹左副將軍延安侯唐勝宗右副將軍武定侯郭英白

金一千兩鈔四百錠文綺一十匹餘各賜白金鈔文綺有

差○宴征北諸將於奉天殿　上賦平胡詩二章命羣臣

和之○御製諭武臣勑頒之將士一曰守邊之將撫軍以

恩二曰邊境城隍務宜高深三曰修築城池葺理以漸四

曰操練軍士習於閒暇五曰軍士頓舍勤於點視六曰體

